
[बालकाण्ड:
अश्वमेधदीक्षा




 [१]तथा पौरजनस्यापि कर्तव्या बहुविस्तराः ।

 आवासा बहुभक्ष्या वै सर्वकामैरुपस्थिताः ॥ ११ ॥

 तथा जानपदस्यापि जनस्य बहुशोभनम् ।

 दातव्यमन्त्रं विधिवत् सत्कृत्य न तु लीलया ॥ १२ ॥




 सत्कृत्य देयम्-परलोकप्रयोजनबुद्ध्या देयम् । न तु लीलयेति । केवलमुत्सवमात्रबुद्ध्येत्यर्थः ॥ १२ ॥



 सर्ववर्णा यथा पूजां प्राप्नुवन्ति सुसंस्कृताः ।

 न चावज्ञा प्रयोक्तव्या कामक्रोधवशादपि ॥ १३ ॥

 यज्ञकर्माणि ये व्यग्राः पुरुषाः शिल्पिनस्तथा ।

 तेषामपि विशेषेण पूजा कार्या यथाक्रमम् ॥ १४ ॥

 ते च स्युः सम्भृताः सर्वे वसुभिर्भोजनेन च ।




 विशेषेणापि पूजा कार्येति । विशिष्टताम्बूलचन्दनसुवस्त्रादिदानेनेति शेषः । यथाक्रममिति । ज्येष्ठानुक्रमेणेत्यर्थः । सर्वे ते चेत्यादि । सर्वे भृतकाः । वसु-धनम् । वस्वादिभिर्यथा सम्भृतास्स्युस्तथा कार्यम् ॥



 यथा सर्वं सुविहितं न किञ्चित्परिहीयते ॥ १५ ॥

 तथा भवन्तः कुर्वन्तु प्रीतिस्निग्धेन चेतसा ।





 सर्वमिति । उक्तोपकरणजातमिति यावत् ॥ १५ ॥





 ततस्सर्वे समागम्य वसिष्ठमिदमब्रुवन् ॥ १६ ॥

 यथोक्तं तत्सुविहितं न किञ्चित्परिहीयते ।

 यथोक्तं तत्करिष्यामो न किञ्चित्परिहास्यते ॥ १७ ॥






	↑ एतदनन्तरं-आगतानां सुदूराच पार्थिवानां पृथक्पृथक् । वाजिवारणशालाश्च तथा शय्यागृहाणि च । भटानां महदावासा वैदेशिकनिवासिनाम् ॥ इदमधिकम्-ङ.

		 १२ डिसेम्बर् २०२२ (तमे) दिनाङ्के ०६:०० समये अन्तिमपरिवर्तनं  जातम्
	पाठः क्रियेटिव कॉमन्स ऐट्रिब्यूशन/शेयर-अलाइक अभिज्ञापत्रस्य अन्तर्गततया उपलब्धः अस्ति; अन्याः संस्थित्यः अपि सन्ति ।
अधिकं ज्ञातुम् अत्र  उपयोगस्य संस्थितिं पश्यतु ।

